
I. UNIVERSALES LITTERAE DE CONTRIBUTIONE PRUSSICA
[27 KWIETNIA 1577 R.] 

Nos praelati, palatini, castellani, succamerarii terrae, civitatum totius ducatus Prussiae, con-
siliarii, notum facimus omnibus et singulis terrae huius et loci regii inhabitatoribus: posteaquam 
ad Regiae Maiestatis Poloniae, Domini Nostri clementissimi postulationem ex unanimi terrae 
huius ordinum consensu praeteritis comitiis Graudentinensibus die nona Ianuarii [9 I 1577] 
celebratis, ad huius terrae necessitatem et meliorem conditionem duo millia peditum per trium 
mensium spatium propriis sumptibus sufferre promisimus, quemadmodum ipsa Maiestas Regia 
eiusmodi promissionis aliquoties nos clementer admonuit, nos itaque cum assensu omnium 
ordinum ad praesentem conventum Culmensem in sustentionem promissorum militum peditum, 
communem contributionem ordinavimus et super eandem consensimus, vigore cuius omnibus in 
universum testamur, speciatim vero omnis et quilibet, qui bona terrestria possidet, tenebitur 
reponere a quolibet possessionato manso seu laneo grossos decem, ab impossessionato vero, cuius 
ad praedium aut pascua usus est, grossos quinque. Cui solutioni ii, qui in bonis suis aliquod 
damnum perpessi sunt, an eandem bona devastata fuerint, et hoc certo aliquo fidei instrumento 
probare poterint, similiter ut parochi de mansis suis non subiacebunt. Hortulani, qui proprios hor-
tos habent, quatuor grossos; qui autem ex conductu habent, duos grossos. Omnes erronei artifices, 
item piscatores, quemadmodum et aliae viles personae mulierum et virorum quatuor grossos. 
A molendino vero sive illud sit aquaticum, ventosum aut papyreum molendinum, a qualibet rota, 
quae vertitur, grossos viginti. A qualibet incude et molendino cupreo, quemadmodum etiam 
et a vitreo, suos florenos polonicales. Affornace vero, tam illo in quo pix quam etiam cineres 
conficiuntur, secundum ipsarum magnitudinem, a quolibet laste unus florenus. Advenae autem ut 
Scoti, qui in civitatibus possessionati non sint et suas merces circumferunt, a qualibet sarcina 
grossos quadraginta. Qui autem easdem merces in curru et equo circumvehunt, a quolibet equo 
duos florenos. In civitatibus magnis et parvis exceptis laneis seu mansis, debet quilibet inhabitator 
domus, sine instita sit ipsius propria aut conductitia, secundum illius domus aut institae 
qualitatem, a quibuslibet centum florenis grossos quinque. Hortulani, qui ante civitatem hortos 
habent, a quolibet horto iuxta mensuram terrae computando, quemadmodum cum personis situatus 
est, grossos quinque. A scapha vero Istula defluitante et sinaca unus florenus, a dubasso quin-
decim grossos, a lichthano octo grossos, si reponentur. Quae quidem supra memorata contributio, 
per certos deputatos, quemadmodum: in palatinatu Culmensi a Paulo Plythowski ad quindecim 
diem Maii in Friderk; in Marierhburhensi vero a Georgio Brandt ad diem quindecimam Maii 
in Sthum; in Pomeraniae autem a loanne Kawiczyński, primo in tractu Tucholiensi Tucholiae, 
ad sextam Maii, in Suecensi vero, apud hoc ipsum oppidum Swyeczie ad decimam Maii, ad Nay-
burgum die quatuordecima Maii; in Puccensi, Dirschouiensi, Gedanensi et Mirarchoviensi tractu 
Staragardiae ad decimam septimam Maii, in Gluchoviensi ad Gluchow die decima octawa Maii. 
In civitatibus vero secundum antiquam consuetudinem per officium consulare inprimis sine omni 
contradictione sub gravi poena exigi debet, ita ut ea ipsa exactio ad feriam quintam ante festum 
Pentecosten proxime futurum Mariaeburgi certis ad hoc deputatis personis a terra et civitatibus 
reddatur et numeretur. Quae secundum ipsorum instructionem tali modo cum ea agere debebunt 
ita, ut in iis terris thesaurus regius Mariaeburgi plenariam solutionem propter necessitatem 
praedictorum militum contineretur. Accedit insuper mandatum Nostrum serium, ut se unusquisque 
non solummodo in exactione sed etiam in perceptione et redditione istius praemissae exactionis 
debite et fideliter gerat, neque in eo passu aliquam occasionem indignationi Regiae Maiestatis, 
Domini, Domini nostri clementissimi praebeat. Tum etiam quilibet de omnibus, qui dicto thesauro 
numeraverit, sufficientes quietationes postulabit et sese iuxta easdem conservabit. In quorum 
omnium maiorem fidem sigillum harum terrarum scienter praesentibus subimprimi fecimus. 
Actum Culmae in generali harum terrarum conventu, vigesima septima die Aprilis anno 1577. 


